
Èske w gen Medicaid? Gen chanjman k ap vini. 

Sa ou bezwen konnen kounye a ak fason pou w prepare 

Apati janvye 2027, nouvo egzijans travay federal yo pral afekte kèk moun ki gen asirans Medicaid. 

Pou yo respekte nouvo egzijans Medicaid yo, moun yo dwe bay dokiman ki pwouve y ap travay, y 
ap patisipe nan yon pwogram fòmasyon pwofesyonèl, y ap fè volontarya, oswa y ap pouswiv etid 
pandan omwen 80 èdtan pa mwa, oswa ki montre revni kay yo se omwen $580 pa mwa. 

Egzijans travay sa yo ka pa aplike pou ou si: 

• Ou ansent oswa ou te ansent pandan 12 dènye mwa yo 
• Ou se paran, responsab legal, oswa moun k ap pran swen yon timoun ki poko gen 14 an 

oswa yon moun ki gen andikap 
• Ou gen yon andikap, jan yo defini l pou kalifye pou Revni Sekirite Siplemantè 

(Supplemental Security Income, SSI) 
• Ou gen bezwen medikal espesyal oswa pwoblèm sante mantal ki limite anpil kapasite w 

pou travay 
• Ou patisipe nan yon pwogram tretman pou itilizasyon dwòg oswa alkòl 
• Ou enskri nan SNAP (koupon manje) oswa TANF (asistans lajan kach) epi yo oblije 

respekte egzijans travay pou omwen youn nan pwogram sa yo. 
• Yo te laibere w nan prizon oswa nan sant detansyon pandan 90 dènye jou yo 
• Ou ap resevwa swen kòm pasyan ki entène nan yon lopital, etablisman swen enfimyè, 

etablisman swen entèmedyè, oswa yon etablisman menm jan an 

Konsilte lis konplè eksepsyon yo sou paj wèb Rete Kouvri New York State of Health la nan 
info.nystateofhealth.ny.gov/stay-covered. 

Depatman Sante Vil Nouyòk ofri resous pou ede tout moun Nouyòk jwenn asirans epi kenbe 
asirans yo. Konseye nou yo ka reponn kesyon w yo epi ede w respekte nouvo egzijans 
Medicaid yo, oswa ede w jwenn yon lòt asirans sante. 

Pou pale ak yon reprezantan Depatman Sante Vil Nouyòk, rele 347-665-0214, oswa vizite 
nyc.gov/medicaidhelp, desann nan seksyon "Get Help" (Jwenn èd), epi klike sou "Health 
Insurance Inquiry Form" (Fòm Demann Enfòmasyon sou Asirans Sante).

https://info.nystateofhealth.ny.gov/stay-covered
https://www.nyc.gov/site/doh/health/health-topics/medicaid-coverage-changes.page

Si w gen asirans Medicaid 

1. Chèche konnen si nouvo egzijans sa yo ap aplike pou ou. Si w gen ant 19 ak 65 an epi w 
pa gen andikap, sa ka konsène ou. 

2. Kenbe enfòmasyon kontak ou ajou sou New York State of Health Marketplace. Si w pa 
konnen kijan pou w jwenn aksè nan kont Marketplace ou a, yon konseye Depatman Sante 
Vil Nouyòk ka ede w. 

3. Chèche mesaj ofisyèl New York State of Health Marketplace la. Mesaj yo ka genyen 
enfòmasyon enpòtan sou fason pou w kenbe kouvèti asirans ou. Pote atansyon espesyal 
ak avi renouvèlman yo. Si w deja gen Medicaid, yo ka mande w respekte nouvo egzijans 
travay sa yo lè w renouvle asirans sante w, apati 1ye mas 2027. 

4. Konsidere pataje enfòmasyon sou revni. New York State of Health Marketplace la ap 
kolabore ak yon konpayi ki rele Truv pou jwenn done sou pewòl, sa ki fè li pi fasil pou 
verifye si moun yo respekte egzijans travay Medicaid yo. Jwenn plis enfòmasyon sou fason 
pou w bay pèmisyon pou itilize Truv nan info.nystateofhealth.ny.gov/truv. 

5. Kontinye resevwa swen. Ou ta dwe kontinye konsilte pwofesyonèl swen sante w la lè w 
bezwen swen. Si w pa sèten ki kouvèti asirans ou genyen kounye a, tcheke kont ou nan 
New York State of Health Marketplace la, pale ak yon konseye lè w rele 347-665-0214, 
oswa pale ak pwofesyonèl swen sante w. 

6. Konnen ki kote pou w jwenn èd. Si w resevwa yon avi ki di ou pa respekte egzijans yo 
oswa si w bezwen èd pou renouvle Medicaid ou, rele Depatman Sante Vil Nouyòk nan 347-
665-0214 oswa ale sou nyc.gov/healthcoverage epi desann nan seksyon "Enrollment 
Counselors" (Konseye Enskripsyon), apre sa klike sou "Health Insurance Inquiry Form" 
(Fòm Demann Enfòmasyon sou Asirans Sante). 

7. Sonje gen opsyon swen sante kèlkeswa kouvèti asirans ou. Menm si w ta pèdi kouvèti 
asirans Medicaid ou, gen opsyon swen sante abòdab nan Vil Nouyòk pou moun ki pa gen 
asirans, kèlkeswa sitiyasyon imigrasyon w oswa kapasite w pou peye. Ou ka jwenn sèvis 
swen sante gratis oswa bon mache nan yon etablisman NYC Health + Hospitals toupre w, 
oswa lè w vizite nyccare.nyc oswa lè w rele 646-692-2273 oswa 311. Ou ka jwenn sant 
sante kominotè lokal ou a tou lè w konsilte findahealthcenter.hrsa.gov. 

Rete enfòme lè w vizite nyc.gov/healthcoverage pou jwenn dènye enfòmasyon yo. 

https://info.nystateofhealth.ny.gov/truv
https://nyc.gov/healthcoverage
https://www.nyccare.nyc/
https://findahealthcenter.hrsa.gov/
https://nyc.gov/healthcoverage

